
मुख्यमंत्री ने की घोषणा, दूध संग्रहण पर बढ़ेगी सहायता राशि, बावल और अंबाला में स्थापित होंगे नए दुग्ध संयंत्र

समर न्यूज | चंडीगढ़

हरियाणा के महेंद्रगढ़ जिले की 
बेटी शर्मिला धनखड़ ने ग्लासगो 
कॉमनवेल्थ गेम्स में ऐतिहासिक 
उपलब्धि हासिल कर देश और प्रदेश 
का नाम रोशन किया है। 
  छितरौली गांव की रहने वाली 
शर्मिला ने महिलाओं की शॉट पुट 
एफ-57 स्पर्धा में 9.81 मीटर 
का सर्वश्रेष्ठ थ्रो करते हुए स्वर्ण 
पदक अपने नाम किया। इसके 
साथ ही वह कॉमनवेल्थ गेम्स की 
पैरा एथलेटिक्स में भारत के लिए 
स्वर्ण पदक जीतने वाली पहली 
खिलाड़ी बन गई हैं। शर्मिला की इस 
ऐतिहासिक सफलता पर हरियाणा 
के मुख्यमंत्री नायब सिंह सैनी ने 

उन्हें बधाई देते हुए कहा कि उनकी 
उपलब्धि पूरे प्रदेश और देश के लिए 
गर्व का विषय है। मुख्यमंत्री ने कहा 
कि शर्मिला ने अपने शानदार प्रदर्शन 
से हरियाणा की खेल परंपरा को नई 
ऊंचाइयों तक पहुंचाया है और युवा 
खिलाड़ियों के लिए प्रेरणा प्रस्तुत की 

है। शर्मिला धनखड़ की सफलता 
संघर्ष, साहस और आत्मविश्वास 
की मिसाल भी है। महज दो वर्ष की 
उम्र में पोलियो के कारण उनका एक 
पैर प्रभावित हो गया था। आर्थिक 
कठिनाइयों के बीच उनका बचपन 
बीता और शादी के बाद भी उन्हें 

दहेज प्रताड़ना तथा घरेलू हिंसा 
जैसी कठिन परिस्थितियों का सामना 
करना पड़ा। 26 वर्ष की उम्र में दो 
बेटियों के साथ उन्हें घर छोड़ना 
पड़ा, लेकिन उन्होंने हार मानने के 
बजाय अपने जीवन को नई दिशा 
देने का संकल्प लिया।
   जीवन के कठिन दौर के बाद 
दूसरी शादी में उनके पति अजीत 
का पूरा सहयोग मिला। परिवार के 
समर्थन और अपनी अथक मेहनत 
के बल पर उन्होंने पैरा एथलेटिक्स 
में लगातार अभ्यास किया। वर्षों की 
मेहनत और समर्पण का परिणाम 
ग्लासगो कॉमनवेल्थ गेम्स में स्वर्ण 
पदक के रूप में सामने आया, 
जिसने उन्हें भारतीय पैरा खेलों के 
इतिहास में विशेष स्थान दिला दिया।

भारत के लिए एक और अच्छी 
खबर पुरुषों की हाई जंप स्पर्धा से भी 
आई। भारतीय एथलीट सर्वेश कुशारे 
ने 2.25 मीटर की छलांग लगाकर 
रजत पदक अपने नाम किया। 
हालांकि वह स्वर्ण पदक से चूक 
गए, लेकिन उनके प्रदर्शन ने भारत 
के पदक अभियान को मजबूती दी।
   शर्मिला धनखड़ की सफलता 
इस बात का प्रमाण है कि कठिन 
परिस्थितियां किसी भी व्यक्ति 
के सपनों को नहीं रोक सकतीं। 
दृढ़ इच्छाशक्ति, मेहनत और 
आत्मविश्वास के दम पर असंभव 
लगने वाले लक्ष्य भी हासिल किए 
जा सकते हैं। उनकी यह उपलब्धि 
आने वाली पीढ़ियों के लिए प्रेरणा 
का स्रोत बन गई है।

पैरा एथलेटिक्स में स्वर्ण जीतने वाली पहली खिलाड़ी बनीं शर्मिला

अनिल मंगला | फरीदाबाद
समर न्यूज 

एनआईटी 86 के पूर्व विधायक पं. 
नीरज शर्मा ने प्रदेश की भाजपा 
सरकार पर तीखा हमला बोलते 
हुए कहा है कि हरियाणा में अब 
रामचरितमानस का पाठ करना भी 
गुनाह साबित हो रहा 
है। उन्होंने बताया 
कि जंतर-मंतर पर 
आंदोलन कर रहे 
छात्रों के समर्थन 
और सरकार को सद्बुद्धि के लिए 
वे सेक्टर-16 नेहरू कॉलेज के 
सामने पूर्णतः शांतिपूर्ण ढंग से श्री 
रामचरितमानस का पाठ आयोजित 
करना चाहते थे। 
  इसके लिए विधिवत अनुमति मांगी 
गई थी, लेकिन प्रशासन ने अनुमति 
देने से साफ इन्कार कर दिया। पूर्व 
विधायक नीरज शर्मा ने प्रशासनिक 
पत्रों का हवाला देते हुए कहा कि 
सरकार और प्रशासन बहानेबाज़ी 
पर उतर आए हैं। अनुमति न देने के 
पीछे “कानून-व्यवस्था बिगड़ने और 
“रास्ता बंद होने” जैसी दुनिया भर 
की बातें लिखी जा रही हैं। 

अब रामचरितमानस 
का पाठ करना भी हुअा 
गुनाह: नीरज शर्मा

समर न्यूज | बहादुरगढ़

बहादुरगढ़ नगर परिषद की चेयरपर्सन 
सरोज राठी ने नया गांव स्थित डंपिंग 
स्टेशन का औचक निरीक्षण कर 
सफाई व्यवस्था का जायजा लिया। 
निरीक्षण के दौरान कूड़े के वैज्ञानिक 
तरीके से निस्तारण में लापरवाही पाए 
जाने पर उन्होंने संबंधित अधिकारियों 
और ठेकेदार को जमकर फटकार 
लगाई। साथ ही स्पष्ट निर्देश दिए कि 
यदि जल्द व्यवस्था में सुधार नहीं 
हुआ तो जिम्मेदारों के खिलाफ सख्त 
कार्रवाई की जाएगी। 
  निरीक्षण के दौरान सामने आया 
कि लंबे समय से डंपिंग स्टेशन पर 
कूड़े का उचित निस्तारण नहीं होने के 
कारण वहां बड़े-बड़े कूड़े के ढेर जमा 
हैं। इससे आसपास के क्षेत्रों में दुर्गंध 
फैल रही है और स्थानीय लोगों को 
काफी परेशानी का सामना करना पड़ 
रहा है। नगर परिषद को भी इस संबंध 
में लगातार शिकायतें मिल रही थीं, 
जिसके बाद चेयरपर्सन ने मौके पर 
पहुंचकर हालात का निरीक्षण किया। 
सरोज राठी ने पूरी जानकारी ली और 
मौके पर ही सुधारात्मक कदम उठाने 
के निर्देश दिए।

बहादुरगढ़ डंपिंग स्टेशन 
पर अव्यवस्था देख भड़कीं 
चेयरपर्सन, लगाई फटकार

अंकुर कपूर | अंबाला
समर न्यूज 

विश्व हेपेटाइटिस दिवस के अवसर 
पर हरियाणा सरकार की ओर से 
चलाए जा रहे विशेष जागरूकता 
अभियान के तहत मंगलवार 
को अंबाला छावनी के नागरिक 
अस्पताल में जागरूकता कार्यक्रम 
आयोजित किया गया। कार्यक्रम का 
उद्देश्य लोगों को हेपेटाइटिस जैसी 
गंभीर बीमारी के प्रति जागरूक 
करना, समय पर जांच कराने के 
लिए प्रेरित करना और बचाव के 
उपायों की जानकारी देना रहा।
   मेडिकल ऑफिसर डॉ. नीनू 
गांधी ने बताया कि राज्य सरकार 
हेपेटाइटिस की रोकथाम और 
नियंत्रण के लिए व्यापक स्तर पर 
जनजागरूकता अभियान चला रही 
है। लोगों को बीमारी के कारण, 
लक्षण, संक्रमण से बचाव के उपाय 
और समय पर उपचार के महत्व के 
बारे में जागरूक किया जा रहा है।

विश्व हेपेटाइटिस 
दिवस: अंबाला में 
जागरूकता अभियान

समर न्यूज | चरखी दादरी

चरखी दादरी जिले में मंगलवार 
सुबह नेशनल हाईवे-148बी पर 
एक दर्दनाक सड़क हादसे में मोपेड 
सवार व्यक्ति की मौके पर ही मौत 
हो गई। हादसा पालड़ी बस अड्डे 
के समीप उस समय हुआ, जब 
हरियाणा रोडवेज की बस और 
मोपेड की आमने-सामने टक्कर हो 
गई। सूचना मिलते ही पुलिस मौके 
पर पहुंची और मामले की जांच शुरू 
कर दी।
   मृतक की पहचान गांव पालड़ी 
निवासी महिपाल पुत्र छाजूराम के 
रूप में हुई है। बताया जा रहा है कि 
महिपाल अपनी विक्की मोपेड पर 
सवार होकर गांव से मुख्य सड़क की 
ओर जा रहे थे। इसी दौरान महेंद्रगढ़ 
से चरखी दादरी की तरफ आ रही 
दादरी डिपो की हरियाणा रोडवेज 
बस से उनकी टक्कर हो गई। टक्कर 
इतनी भीषण थी कि मोपेड बस के 
नीचे फंस गई।

चरखी दादरी में रोडवेज 
बस की टक्कर से 
मोपेड सवार की मौत

अनिल मंगला | फरीदाबाद
समर न्यूज 

फरीदाबाद के सेक्टर-28 में हुए 
दर्दनाक सड़क हादसे में 23 वर्षीय 
उभरते म्यूजिक कंपोजर सिद्धार्थ सूरी 
की मौत हो गई, जबकि उनका दोस्त 
साहिल गंभीर रूप से घायल हो गया। 
हादसे के बाद मृतक के परिजनों ने 
आरोप लगाया कि समय पर पुलिस 
और एम्बुलेंस की सहायता नहीं 
मिलने के कारण सिद्धार्थ की जान 
नहीं बचाई जा सकी। फिलहाल 
पुलिस ने अज्ञात ट्रक चालक के 
खिलाफ मामला दर्ज कर जांच शुरू 
कर दी है।
   जानकारी के अनुसार, दिल्ली के 
प्रह्लादपुर निवासी सिद्धार्थ सूरी अपने 
दोस्त साहिल के साथ स्कूटी पर 
फरीदाबाद पेन ड्राइव लेने आए थे। 
देर रात दोनों पेन ड्राइव लेकर वापस 

घर लौट रहे थे। इसी दौरान सेक्टर-
28 क्षेत्र में उनके आगे चल रहे एक 
ट्रक ने अचानक ब्रेक लगा दिए। 
अचानक ब्रेक लगने से स्कूटी ट्रक 
के पीछे जा टकराई। हादसे के बाद 
ट्रक चालक मौके से फरार हो गया।
  हादसे में सिद्धार्थ को गंभीर चोटें 
आईं, जबकि उनके दोस्त साहिल भी 
बुरी तरह घायल हो गए। साहिल का 
निजी अस्पताल में उपचार चल रहा 
है और उसकी हालत गंभीर बताई 
जा रही है। साहिल फरीदाबाद के 
लकड़पुर क्षेत्र का रहने वाला है। 
मृतक की मां ने आरोप लगाया कि 
हादसे के बाद उनका बेटा काफी देर 

तक सड़क पर घायल अवस्था में 
पड़ा रहा, लेकिन समय पर न तो 
पुलिस मौके पर पहुंची और न ही 
एम्बुलेंस उपलब्ध कराई गई। उनका 
कहना है कि यदि सिद्धार्थ को तुरंत 
अस्पताल पहुंचाया जाता, तो संभव 
है कि उसकी जान बचाई जा सकती 
थी। उन्होंने प्रशासन की कार्यप्रणाली 
पर सवाल उठाते हुए पूरे मामले की 
निष्पक्ष जांच की मांग की है।
  दूसरी ओर, मामले की जांच 
कर रहे एएसआई लोकेश कुमार ने 
बताया कि अज्ञात ट्रक चालक के 
खिलाफ मामला दर्ज कर लिया गया 
है। आसपास लगे सीसीटीवी कैमरों 
की फुटेज खंगाली जा रही है ताकि 
फरार चालक की पहचान की जा 
सके। उन्होंने बताया कि मृतक के 
शव का पोस्टमार्टम कराया जा रहा है 
और मामले में नियमानुसार आगे की 
कानूनी कार्रवाई की जा रही है।

फरीदाबाद सड़क हादसे में 23 वर्षीय 
म्यूजिक कंपोजर सिद्धार्थ सूरी की मौत समर न्यूज | सिरसा

हरियाणा के सिरसा शहर में रात 
सरेबाजार एक दुकानदार पर हुए 
जानलेवा हमले से इलाके में सनसनी 
फैल गई। तेजधार हथियारों से लैस 
10 से 12 युवकों ने एक लेमिनेशन 
दुकान संचालक पर हमला कर 
उसकी गर्दन पर वार कर दिया। 
गंभीर रूप से घायल दुकानदार 
को तुरंत अस्पताल में भर्ती कराया 
गया, जहां उसकी हालत चिंताजनक 
बनी हुई है। घटना के बाद आरोपी 
हथियार लहराते हुए मौके से फरार 
हो गए।
   जानकारी के अनुसार, घटना गुरु 
तेग बहादुर बाजार स्थित इंद्रजीत 
वाली गली में रात करीब साढ़े 
आठ बजे की है। लेमिनेशन की 
दुकान चलाने वाले रमेश कुमार 
उर्फ करतार सिंह अपनी दुकान बंद 
कर घर जाने की तैयारी कर रहे थे। 
इसी दौरान 10-12 युवक उनकी 
दुकान पर पहुंचे और अचानक 

उन पर हमला बोल दिया। हमले 
के दौरान एक आरोपी ने तेजधार 
हथियार से रमेश कुमार की गर्दन 
पर वार कर दिया, जिससे वह 
गंभीर रूप से घायल होकर खून से 
लथपथ जमीन पर गिर पड़े। सड़क 
पर खून फैल गया और हमलावर 
उन्हें मृत समझकर मौके से फरार 
हो गए। प्रत्यक्षदर्शियों के अनुसार, 
आरोपी भागते समय खुलेआम 
हथियार लहराते हुए निकल गए, 
जिससे बाजार में अफरा-तफरी और 
दहशत का माहौल बन गया। घटना 

की सूचना मिलते ही आसपास के 
दुकानदार मौके पर पहुंचे और घायल 
रमेश कुमार को तत्काल अस्पताल 
पहुंचाया, जहां उनका उपचार जारी 
है। चिकित्सकों के अनुसार उनकी 
हालत गंभीर बनी हुई है।
  वारदात की सूचना मिलने के बाद 
पुलिस भी मौके पर पहुंची और 
घटनास्थल का निरीक्षण कर जांच 
शुरू कर दी। शहर थाना प्रभारी 
राजेश सिंह ने बताया कि घायल का 
अस्पताल में इलाज चल रहा है और 
पुलिस जांच कर रही है। 

सिरसा में सरेबाजार दुकानदार पर जानलेवा हमला

अंकुर कपूर | अंबाला
समर न्यूज 

हरियाणा के अंबाला में मंगलवार 
सुबह मौसम ने अचानक करवट 
ले ली। सुबह से आसमान पर घने 
बादल छाए रहे और इसके बाद 
हल्की बारिश शुरू हो गई। बारिश 
के चलते मौसम सुहावना हो गया 
और पिछले कई दिनों से पड़ रही 
उमस भरी गर्मी से लोगों को बड़ी 
राहत मिली।
   बारिश के बाद शहर के तापमान में 
भी उल्लेखनीय गिरावट दर्ज की गई। 
सुबह का तापमान घटकर करीब 
26 डिग्री सेल्सियस पहुंच गया, 
जिससे वातावरण में ठंडक घुल 

गई। लगातार उमस और तेज गर्मी 
से परेशान लोग बारिश के बाद राहत 
महसूस करते नजर आए। मौसम 
में आए बदलाव का सबसे अधिक 
लाभ किसानों को मिलने की उम्मीद 
है। हल्की बारिश से धान की फसल 
को पर्याप्त नमी मिलेगी, जिससे 
फसल की बढ़वार बेहतर होने की 
संभावना है। बारिश के बाद किसानों 
के चेहरों पर भी खुशी साफ दिखाई 
दी और उन्होंने इसे खेती के लिए 
शुभ संकेत बताया।
  आगामी दिनों में भी प्रदेश के कई 
हिस्सों में बारिश की गतिविधियां 
जारी रहने की संभावना है। तापमान 
में और गिरावट आने के साथ लोगों 
को गर्मी से राहत की उम्मीद है।

हल्की बारिश से गर्मी से लोगों को 
राहत, किसानों के खिले चेहरे समर न्यूज | नारनौल

हरियाणा के नारनौल में फायर 
एनओसी जारी करने के नाम पर 
रिश्वत मांगने का मामला सामने 
आया है। हरियाणा राज्य सतर्कता 
एवं भ्रष्टाचार निरोधक ब्यूरो की 
रेवाड़ी इकाई ने फायर स्टेशन में 
तैनात फायरमैन संदीप यादव को 
20 हजार रुपये की रिश्वत लेते हुए 
रंगे हाथ गिरफ्तार किया है। 
  आरोपी के खिलाफ भ्रष्टाचार 
निवारण अधिनियम के तहत मामला 
दर्ज कर आगे की कार्रवाई शुरू कर 
दी गई है। एसवी एंड एसीबी के 
इंस्पेक्टर जयपाल सिंह के अनुसार, 
रेवाड़ी जिले के डाडरा निवासी 
धनीराम ने शिकायत दर्ज कराई थी 
कि उन्होंने नारनौल स्थित अपने 
मेडिकल स्टोर और अस्पताल के 
लिए फायर सेफ्टी उपकरण लगवाने 
के बाद फायर एनओसी के लिए 
आवेदन किया था। 
  आरोप है कि प्रक्रिया पूरी कराने 
के बदले फायरमैन संदीप यादव ने 
75 से 80 हजार रुपये की रिश्वत 
की मांग की। शिकायत की प्रारंभिक 
जांच में आरोप सही पाए जाने के 

बाद विजिलेंस टीम ने योजनाबद्ध 
तरीके से ट्रैप बिछाया। तय योजना 
के तहत शिकायतकर्ता ने आरोपी 
को 20 हजार रुपये दिए। जैसे 
ही फायरमैन ने रिश्वत की रकम 
स्वीकार की, पहले से मौके पर 
मौजूद एसवी एंड एसीबी की टीम ने 
उसे रंगे हाथ पकड़ लिया।
   अधिकारियों ने बताया कि पूरी 
ट्रैप कार्रवाई भारतीय नागरिक सुरक्षा 
संहिता, 2023 की धारा-105 के 
तहत निर्धारित कानूनी प्रक्रिया का 
पालन करते हुए की गई। रिश्वत 
की राशि भी मौके से बरामद कर 
ली गई। आरोपी फायरमैन के 
खिलाफ गुरुग्राम स्थित एसवी एंड 
एसीबी थाने में भ्रष्टाचार निवारण 
अधिनियम के तहत मामला दर्ज 
किया है। जांच एजेंसियां यह भी 
पता लगा रही हैं कि इस कथित 
रिश्वतखोरी के मामले में कोई अन्य 
कर्मचारी या अधिकारी भी शामिल 
था या नहीं।

फायर एनओसी के नाम पर 
रिश्वतखोरी का भंडाफोड़

समर न्यूज | रोहतक

रोहतक जिला परिषद के सदस्य 
जयदेव डागर ने आंदोलनकारियों के 
खिलाफ हो रही कथित प्रशासनिक 
और कानूनी कार्रवाई को लेकर केंद्र 
सरकार पर सवाल उठाए हैं। उन्होंने 
चेतावनी दी कि यदि अगले सात 
दिनों के भीतर आंदोलन से जुड़े 
लोगों पर कार्रवाई नहीं रोकी गई, 
तो वह रोहतक में अनिश्चितकालीन 
धरना शुरू करेंगे। उन्होंने कहा कि 
ऐसी स्थिति बनने पर इसकी पूरी 
जिम्मेदारी सरकार की होगी।
   जयदेव डागर का आरोप है कि 
आंदोलन के दौरान केंद्र सरकार और 
प्रदर्शनकारियों के बीच यह सहमति 
बनी थी कि किसी भी आंदोलनकारी 
के खिलाफ कोई मामला दर्ज नहीं 
किया जाएगा। उनका कहना है कि 
इसके बावजूद विभिन्न राज्यों में 
प्रदर्शनकारियों पर कार्रवाई की जा 
रही है, जिससे सरकार अपने वादे से 
पीछे हटती दिखाई दे रही है।
  डागर ने बताया कि वह दिल्ली 
के जंतर-मंतर पर आयोजित प्रदर्शन 
में शामिल होने जा रहे थे, लेकिन 
सांपला में पुलिस ने उन्हें हिरासत में 

ले लिया। इसके अलावा 20 जुलाई 
को भी उन्हें जिला विकास भवन से 
डिटेन किया गया, जिसके कारण 
वह दिल्ली नहीं पहुंच सके। उन्होंने 
दावा किया कि रोहतक में कॉकरोच 
जनता पार्टी की ओर से आयोजित 
पहला प्रदर्शन भी उनके नेतृत्व में 
किया गया था। 
  जिला पार्षद ने आरोप लगाया कि 
हरियाणा में भी आंदोलन से जुड़े 
लोगों पर प्रशासनिक कार्रवाई की जा 
रही है। उनके अनुसार, महेंद्रगढ़ के 
एक सरकारी स्कूल के प्रिंसिपल को 
निलंबित किया गया, जबकि रिठाल 
गांव में छात्रों के धरने का वीडियो 
साझा करने के मामले में एक 
पूर्व सरपंच के खिलाफ केस दर्ज  
किया गया। 
   जयदेव डागर ने कहा कि यदि 
सात दिनों के भीतर आंदोलनकारियों 
के खिलाफ कार्रवाई बंद नहीं हुई, तो 
वह रोहतक में लोकतांत्रिक तरीके से 
अनिश्चितकालीन धरना शुरू करेंगे। 

रोहतक में धरने की चेतावनी, डागर ने 
केंद्र को दिया सात दिन का अल्टीमेटम

सुंदर कुंडू | पलवल
समर न्यूज 

पलवल जिला परिषद में विकास 
कार्यों के बजट को लेकर लंबे समय 
से चला आ रहा विवाद आखिरकार 
समाप्त हो गया। केंद्रीय राज्यमंत्री 
कृष्णपाल गुर्जर और हरियाणा के 
खेल राज्यमंत्री गौरव गौतम की पहल 
पर आयोजित बैठक में जिला परिषद 
के सभी सदस्यों के बीच सहमति 
बनी कि अब परिषद के सभी वार्डों 
में विकास कार्यों के लिए समान रूप 
से धनराशि उपलब्ध कराई जाएगी। 
   इस फैसले के बाद लंबे समय 
से चला आ रहा गतिरोध समाप्त 
होने की उम्मीद जताई जा रही है। 
पलवल लघु सचिवालय के सभागार 

में आयोजित इस महत्वपूर्ण बैठक 
में केंद्रीय राज्यमंत्री कृष्णपाल गुर्जर, 
खेल राज्यमंत्री गौरव गौतम, होडल 
विधायक हरेंद्र रामरतन, पृथला 
से कांग्रेस विधायक रघुवीर सिंह 
तेवतिया, उपायुक्त डॉ. जयेंद्र सिंह 
छिल्लर, जिला परिषद के अधिकारी 
तथा सभी जिला पार्षद मौजूद रहे। 
  बैठक में विकास कार्यों के लिए 
बजट वितरण को लेकर दोनों पक्षों 
की शिकायतों और आपत्तियों पर 
विस्तार से चर्चा की गई। जिला 
परिषद में लंबे समय से दो गुट 

आमने-सामने थे। चेयरमैन पक्ष 
कुछ अधिकारियों और पार्षदों पर 
मिलीभगत के आरोप लगा रहा 
था, जबकि दूसरा पक्ष चेयरमैन पर 
विकास निधि का समान वितरण 
नहीं करने का आरोप लगा रहा था। 
  कई वार्डों में विकास कार्य प्रभावित 
हो रहे थे और शिकायतें आ रही थीं। 
केंद्रीय राज्यमंत्री कृष्णपाल गुर्जर ने 
कहा कि कई पार्षदों की ओर से यह 
शिकायत मिल रही थी कि उनके 
वार्डों को विकास कार्यों के लिए 
पर्याप्त धनराशि नहीं मिल रही है।

पलवल जिला परिषद विवाद खत्म, वार्डों 
को विकास के लिए मिलेगा समान बजट

बलिंदर | कैथल
समर न्यूज 

हरियाणा के कैथल में नशा तस्करों 
के खिलाफ पुलिस और जिला 
प्रशासन ने बड़ी कार्रवाई करते हुए 
कथित तौर पर अवैध रूप से अर्जित 
संपत्तियों पर बुलडोजर चला दिया। 
  सिरटा रोड स्थित जाट धर्मशाला 
के सामने बनी कॉलोनी में तीन 
कथित नशा तस्करों के मकानों को 
प्रशासन ने ध्वस्त कर दिया। इस 
कार्रवाई के दौरान भारी पुलिस बल 
तैनात रहा और पूरे क्षेत्र को सुरक्षा 

घेरे में रखा गया। जानकारी के 
अनुसार, प्रशासन की ओर से जिन 
मकानों पर कार्रवाई की गई, उनमें 
एक मकान का निर्माण कार्य अभी 
जारी था। प्रशासन ने तीनों मकानों 
को बुलडोजर से गिरा दिया। 
  कार्रवाई के दौरान किसी भी अप्रिय 
स्थिति से निपटने के लिए सैकड़ों 
पुलिसकर्मियों को मौके पर तैनात 
किया गया था। पूरे अभियान की 
निगरानी डीएसपी भीरभान, सिटी 
थाना प्रभारी गीता तथा अन्य वरिष्ठ 
पुलिस अधिकारियों ने की। मौके पर 
ड्यूटी मजिस्ट्रेट भी मौजूद रहे, ताकि 

कार्रवाई निर्धारित कानूनी प्रक्रिया के 
तहत संपन्न कराई जा सके। निर्धारित 
प्रक्रिया पूरी होने के बाद ही प्रशासन 
ने भारी सुरक्षा व्यवस्था के बीच 
मकानों को गिराने की कार्रवाई की। 
   पुलिस का कहना है िक जिले में नशा 
तस्करी के खिलाफ अभियान लगातार 
जारी रहेगा। अवैध संपत्तियों पर 
कार्रवाई की जाएगी। नशे के कारोबार 
में शामिल किसी भी व्यक्ति को बख्शा 
नहीं जाएगा। इस कार्रवाई को जिले 
में नशा तस्करी के खिलाफ पुलिस 
की सख्त नीति और ‘जीरो टॉलरेंस’ 
अभियान का हिस्सा माना जा रहा है।

कैथल में नशा तस्करों पर प्रशासन 
का बुलडोजर, तीन मकान जमींदोज

अंकुर कपूर। चंडीगढ़
समर न्यूज 

हरियाणा सरकार ने प्रदेश में डेयरी 
क्षेत्र, सहकारी व्यवस्था और ग्रामीण 
अर्थव्यवस्था को मजबूत करने के 
लिए कई अहम फैसले लिए हैं। 
मुख्यमंत्री नायब सिंह सैनी ने घोषणा 
की कि प्रदेशभर में 700 से अधिक 
नए वीटा बूथ स्थापित किए जाएंगे। 
   सहकारी समितियों से जुड़े महिला 
स्वयं सहायता समूहों को दूध संग्रहण 
पर अतिरिक्त प्रोत्साहन राशि देकर 
आर्थिक रूप से आत्मनिर्भर बनाने 
की दिशा में भी काम किया जाएगा।
मुख्यमंत्री ने चंडीगढ़ में सहकारी 
फेडरेशन, डेयरीफेड, वीटा, हरहित 
स्टोर, लेबरफेड और हाउसफेड 
सहित विभिन्न सहकारी संस्थाओं 

की समीक्षा बैठक की अध्यक्षता 
की। बैठक में सहकारिता मंत्री डॉ. 
अरविंद शर्मा भी मौजूद रहे।
   मुख्यमंत्री ने कहा कि ग्रामीण क्षेत्रों 
में रोजगार और आय बढ़ाने के लिए 
सहकारी मॉडल को और मजबूत 
किया जाएगा। सहकारी समितियों 
के तहत पंजीकृत महिला स्वयं 

सहायता समूहों को दूध संग्रहण के 
लिए विशेष प्रोत्साहन दिया जाएगा। 
साझा डेयरी योजना के अंतर्गत 
पंचायत भूमि पर डेयरी शेड बनाने 
और पशुओं की खरीद के लिए ऋण 
सुविधा भी उपलब्ध कराई जाएगी। 
सरकार ने डेयरी क्षेत्र के लिए दी 
जाने वाली प्रोत्साहन राशि बढ़ाने का 

निर्णय भी लिया है। सर्दियों में मिलने 
वाली सहायता राशि तीन रुपये से 
बढ़ाकर पांच रुपये और गर्मियों में 
पांच रुपये से बढ़ाकर सात रुपये 
प्रति लीटर की जाएगी। वीटा दूध 
की बिक्री और विपणन को मजबूत 
करने के लिए तीन रुपये प्रति लीटर 
अतिरिक्त सहायता देने का भी 
फैसला लिया गया है। 
   मुख्यमंत्री ने कहा कि हरियाणा 
की पहचान मुर्राह नस्ल की भैंस 
से है। दुग्ध उत्पादन बढ़ाने के लिए 
महिला समूहों को डेयरी व्यवसाय से 
जोड़ने पर विशेष जोर दिया जाएगा। 
प्रदेश के 143 स्वयं सहायता समूह 
दूध बिक्री के लिए सहमति दे चुके 
हैं। इनके लिए आधुनिक डेयरी शेड 
और अन्य जरूरी सुविधाएं उपलब्ध 
कराई जाएंगी। उन्होंने बताया कि 

प्रदेश की 800 सहकारी समितियों 
में से 710 का ऑनलाइन पंजीकरण 
पूरा हो चुका है। सभी समितियों को 
डिजिटल मंच से जोड़ने का काम 
तेजी से किया जा रहा है, ताकि 
शेयर हस्तांतरण सहित अन्य सेवाएं 
ऑनलाइन उपलब्ध हो सकें। 
  प्रदेश में अब तक 674 वीटा बूथ 
शुरू किए जा चुके हैं। जल्द 318 
नए बूथ खोले जाएंगे, जबकि 240 
अन्य बूथों की स्थापना की प्रक्रिया 
जारी है। वीटा उत्पादों की बिक्री 
रेलवे स्टेशनों, बस अड्डों, पर्यटन 
स्थलों, आवासीय सोसायटियों 
और सरकारी अस्पतालों तक बढ़ाई 
जाएगी। डेयरी क्षेत्र के विस्तार के 
लिए बावल में प्रतिदिन 1.50 लाख 
लीटर क्षमता का नया दुग्ध संयंत्र 
स्थापित किया जा रहा है।

हरियाणा की शर्मिला धनखड़ ने शॉट पुट एफ-57 स्पर्धा में 9.81 मीटर का सर्वश्रेष्ठ थ्रो कर रख इतिहासकॉमनवेल्थ गेम्स

हरियाणा में खुलेंगे 700 से अधिक नए वीटा बूथ 
महिला स्वयं सहायता समूहों को मिलेगा प्रोत्साहन

फरीदाबाद के सेक्टर-28 मेंें पुिलस टीम और एंबुलेंेंस के देरी से पहुंचने के आराेप

10 से 12 युवकों ने तेजधार हथियार से िकए वार, हालत नाजुक, केस दर्ज

अंबाला में बदला मौसम


